
Numri i dokumentit:     05176967 

 

       AA.nr.282/2023                                                                                                                

                                                                                                       

GJYKATA E APELIT E KOSOVËS-Departamenti për çështje administrative, në kolegjin e 

përbërë nga gjyqtarët; Hajriz Hoti kryetar, Ramiz Kuqi dhe Delushe Halimi anëtarë, në konfliktin 

administrativ sipas padisë së paditëses, M...... L....... nga P......., kundër të paditurës, Ministria e 

Punës dhe Mirëqenies Sociale-Departamenti i Pensioneve në Prishtinë, përkitazi me ankesën e 

paditëses, të paraqitur kundër aktgjykimit të Gjykatës Themelore në Prishtinë-Departamenti për 

Çështje Administrative, A.nr.700/2023, të datës;08.03.2023, në seancën e kolegjit të mbajtur me 

datë;27.12.2023, merr këtë, 

 

A  K  T  GJ  Y  K  I  M 

 

Refuzohet si e pa bazuar ankesa e paditëse, M...... L..... nga P......, ndërsa aktgjykimi i Gjykatës 

Themelore në Prishtinë-Departamenti për Çështje administrative, A.nr.700/2023, i 

datës;08.03.2023, vërtetohet. 

 

A  r  s  y  e  t  i  m 

 

Me aktgjykimin e Gjykatës Themelore në Prishtinë-Departamenti për Çështje Administrative, 

A.nr.700/2023, të datës;08.03.2023, është vendosur, “I. REFUZOHET kërkesëpadia e paditëses 

M..... L....., me të cilën ka kërkuar që të anulohet vendimi me numër 7540 i dt.10.02.2020, i të 

paditurës Ministrisë së Punës dhe Mirëqenies Sociale – Departamenti i Pensioneve dhe të i njihet 

e drejta e në Pension Familjar, si e pabazuar.”  

 

Kundër këtij aktgjykimi ka ushtruar ankesë paditësja, duke mos përmendur asnjë nga bazat 

ankimore nga nenit 181 të Ligjit për Porcedurën Kontestimore, me propozim që Gjykata e Apelit 

të veproj drejtë dhe sipas ligjit.  

 

E paditura, nuk ka ushtruar përgjigje në ankesë. 

 

Kolegji i Gjykatës së Apelit, shqyrtoi shkresat e lëndës, aktgjykimin e ankimuar, pretendimet 

ankimore dhe pas vlerësimit të tyre si në vështrim të nenit 49 paragrafi 1 të Ligjit për Konfliktet 

Administrative dhe nenit 194 dhe 195.1 paragrafi d) të Ligjit për Procedurën Kontestimore, të 

aplikueshëm sipas nenit 63 të Ligjit për Konfliktet Administrative, ka gjetur se ankesa e paditëses 

është e pa bazuar. 

Nga shkresat e lëndës rezulton se paditësja ka ushtruar padi për konflikt administrativ me 

datë;16.04.2020, kundër vendimit të paditurës, Ministria e Punës dhe Mirëqenies Sociale-

Departamenti i Pensioneve, të datës;10.02.2020, sepse konsideron se vendimi i kundërshtuar me 

padi është i pa bazuar dhe jo të ligjshëm, për arsye se nuk është vlerësuar drejtë gjendja faktike 

nga ana e organeve administrative, si dhe është zbatuar gabimisht edhe ligji material, me 

propozim që të njëjtit të anulohen si të kundërligjshëm dhe ti njihet e drejta në pension familjar.  

 

Gjykata e shkallës së parë pasi ka vlerësuar vendimin e kundërshtuar dhe pas administrimit të 

provave si në procesverbal të seancës së shqyrtimit kryesor, bie aktgjykimin e ankimuar, me të 

cilin e refuzon kërkesëpadinë e paditëses si të pa bazuar, me arsyetim se “Gjykata e vlerësoi 

ligjshmërinë e vendimit të goditur në përputhje me nenin 44 të LKA-së dhe provave të 

administruara në seancën e shqyrtimit kryesor, ku ka gjetur se kërkesëpadia e paditëses është e 

pabazuar. Me vendimin e organit të shkallës së parë të datës 17.12.2019, paditëses i është 

refuzuar kërkesa për njohjen e të drejtës në Pension Familjar, me arsyetimin se e njëjta nuk i 

përmbush kriteret ligjore të parapara me nenin 1, 2, 4 dhe paragrafët 1, 2, 3 të nenit 12 të Ligjit 

Nr.04 / L- 131  për Skemat Pensionale të Financuara nga Shteti. Ndërsa, në procedurën sipas 

ankesës, Këshilli për Ankesa i MPMS-së, me dt.10.02.2020, ka marrë vendim me të cilin e ka 

refuzuar ankesën e ankueses si të pabazuar me arsyetimin se njëjta nuk ka dëshmi të mjaftueshme 

për të qenë përfituese e Pensionit Familjar. Për të vlerësuar ligjshmërinë e vendimit të goditur, 

gjykata iu referua dispozitës së nenit 3 paragrafi 1.9 të Ligjit Nr. 04/L-13, për Skemat Pensionale 

të Financuara nga Shteti, me të cilin është përcaktuar që ”Pensioni familjar - është pensioni i 

rregullt mujor i paguar për anëtarët e familjes në rast të vdekjes së të punësuarit, që ka qenë në 

marrëdhënie pune, të cilët i plotësojnë kriteret e parapara me këtë ligj”. Me nenin 12 paragrafi 

1 të po këtij ligji është përcaktuar që “Të drejtën për pension familjar e realizojnë të gjithë ish 

shfrytëzuesit e pensionit familjar të cilët janë nën moshën gjashtëdhjetë e pesë (65) vjeçare dhe 

të cilët realizimin e kësaj të drejte e dëshmojnë me Vendim apo fletëpagesë të pensionit që tregon 

se kanë qenë shfrytëzues të pensionit familjar, para datës 01.01.1999, sipas dispozitave të Ligjit 

për Sigurimin Pensional dhe Invalidor nr.011-24/83 (Gazeta Zyrtare e KSAK nr.26/83), ndërsa 

paragrafi 2 parasheh që ”Sipas paragrafit 1 të këtij neni, të drejtën në pension familjar e 

realizojnë, anëtarët e ngushtë të familjes, të ish të siguruarit që ka vdekur pas datës 01.01.1999, 

të cilët dëshmojnë se i siguruari ka paguar për pesëmbëdhjetë (15) vite kontributet për stazhin 

pensional”, ndërsa paragrafi 4 përcakton se “Të drejtën në pension familjar, sipas paragrafit 2 

dhe 3 të këtij neni, e realizojnë: 4.1. bashkëshorti/ja, deri në moshën gjashtëdhjetë e pesë (65) 

vjeç, që dëshmojnë se janë në kurorë si dhe nuk janë në marrëdhënie pune ose të vetëpunësuar; 

4.2. Bashkëshorti/ja, nën moshën gjashtëdhjetë e pesë (65) vjeçare, i shpallur invalid i 

përhershëm dhe i pa aftë për punë; 4.3. fëmijët deri në moshën tetëmbëdhjetë (18) vjeçare 

përkatësisht njëzet e gjashtë (26) vjeçare, nëse ofrojnë dëshmi përkatëse për vijimin e shkollimit 

të rregullt universitar“. Nga provat të cilat gjenden në shkresat e lëndës, gjykata vërejti se nuk 

është kontestuese se bashkëshorti i paditëses, i ndjeri H..... L....., ka qenë në marrëdhënie pune 

me Ndërmarrjen “NAPREDAK”, Prishtinë nga data 01.07.1971 deri me dt.20.02.1992 dhe ky 

fakt vërtetohet nga shkresa e lëshuar nga KAP IM EXPORT IMPORT “PËRPARIMI”, me nr.116 

e dt.15.10.2016, ࣿpor që nga këto vite të punësimit nuk janë ofruar dëshmi në shkresat e lëndës 

se ka të paguara kontributet për stazh pensional për 15 vite. Poashtu, paditësja nuk ka ofruar 

dëshmi që dëshmojnë se nuk është në marrëdhënie të punës. Meqë nuk janë ofruar  dëshmi së 

janë paguar kontributet për 15 vite nga i ndjeri, nga kjo arsye kjo gjykatë vlerësoi se vendimi i 

kontestuar është nxjerrë në pajtim me ligjin dhe drejtë është vetëtuar gjendja faktike mbi 

dëshmitë e ofruara. Në kuptim të kësaj dhe duke u bazuar në dispozitat e lartë cekura, 

pretendimin e paditëses që i ka plotësuar kriteret që të i njihet e drejta në Pension Familjar, në 

mungesë të dëshmisë se i ndjeri, ka poseduar vërtetim për përvojën e punës si dhe të ardhurave 

personale të realizuara (M-4) për 15 vite me kontribute kjo gjykatë e refuzoi si të pabazuar. 

Gjykata vlerësoi edhe pretendimet tjera të paditëses dhe gjeti se të njëjtat në këtë çështje 

administrative nuk kanë ndikim në vendosje tjetër nga ajo që ka vendosur organi i paditur, sepse 

me provat e administruara, në kuptim të dispozitës së cekur ligjore, është vërtetuar se paditësja 

nuk i plotëson kushtet ligjore për njohjen e të drejtës së kërkuar. Prandaj gjykata vlerësoi se 

organet administrative drejtë kanë zbatuar dispozitën e nenit 12,  paragrafi 1, 2 dhe 3, të Ligjit 

nr. 04/L-131 për Skemat Pensionale të Financuara nga Shteti, në bazë të të cilit edhe është 

refuzuar kërkesa e paditëses për njohjen e të drejtës në Pension Familjar.” 

 

Qëndrimin juridik të gjykatës së shkallës së parë, si të rregullt dhe të bazuar në ligj në tërësi e 

pranon edhe kolegji i apelit, për arsye se aktgjykimi i atakuar nuk është përfshirë në shkelje 

thelbësore të dispozitave të Ligjit për Konfliktet Administrative dhe Ligjit për Procedurën 

Kontestimore nga neni 182 paragrafi 2, pika (b), (g), (j), (k) dhe (m), për të cilat shkaqe Gjykata 

e Apelit kujdeset sipas detyrës zyrtare në kuptim të dispozitës së nenit 194 të LPK-së, e 

rrjedhimisht edhe e drejta materiale gjithashtu është zbatuar në mënyrë të drejtë dhe të plotë. 

 

Kolegji i apelit vlerëson se paditësja, nuk ka pasur pretendime ankimore të cilat gjykata e Apelit 

nuk i heton sipas detyrës zyrtare, e rrjedhimisht nga kjo të njëjtat nuk janë shqyrtuar. 

 

Kolegji i apelit vlerëson se Gjykata e shkallës së parë në mënyrë të bazuar e ka arsyetuar 

vendimin e saj, se e paditura drejtë ka vërtetuar gjendjen faktike kur ka refuzuar ankesën e 

paditëses si të pa bazuar, ku ka konstatuar se “gjykata vërejti se nuk është kontestuese se 

bashkëshorti i paditëses, i ndjeri H..... L....., ka qenë në marrëdhënie pune me Ndërmarrjen 

“N......”, Prishtinë nga data 01.07.1971 deri me dt.20.02.1992 dhe ky fakt vërtetohet nga shkresa 

e lëshuar nga KAP IM EXPORT IMPORT “PËRPARIMI”, me nr.1.. e dt.15.10.2016, por që nga 

këto vite të punësimit nuk janë ofruar dëshmi në shkresat e lëndës se ka të paguara kontributet 

për stazh pensional për 15 vite. Po ashtu, paditësja nuk ka ofruar dëshmi që dëshmojnë se nuk 

është në marrëdhënie të punës.” Në këtë kuptim gjykata e shkallës së parë drejtë ka vërtetuar 

gjendjen faktike për faktin se paditësja nuk ka ofruar dëshmi se e njëjta me bashkëshortin kanë 

qenë në kurorë si dhe nuk është në marrëdhënie pune ose të vetëpunësuar. 

 

Po ashtu drejtë i është referuar Ligjit Nr.04/L-131, për Skemat Pensionale të Financuara nga 

Shteti, përkatësisht nenit 12, të tij, i cili përcakton se “1. Të drejtën për pension familjar e 

realizojnë të gjithë ish shfrytëzuesit e pensionit familjar të cilët janë nën moshën gjashtëdhjetë e 

pesë (65) vjeçare dhe të cilët realizimin e kësaj të drejte e dëshmojnë me Vendim apo fletëpagesë 

të pensionit që tregon se kanë qenë shfrytëzues të pensionit familjar, para datës 01.01.1999, 

sipas dispozitave të Ligjit për Sigurimin Pensional dhe Invalidor nr.0..-24/83 (Gazeta Zyrtare e 

KSAK nr.26/83). Gazeta Zyrtare e Republikës së Kosovës/Nr.35/05 Qershor 2014 Ligji NR.04/L-

131 për Skemat Pensionale të Financuara nga Shteti. 6 2. Sipas paragrafit 1 të këtij neni, të 

drejtën në pension familjar e realizojnë, anëtarët e ngushtë të familjes, të ish të siguruarit që ka 

vdekur pas datës 01.01.1999, të cilët dëshmojnë se i siguruari ka paguar për pesëmbëdhjetë (15) 

vite kontributet për stazhin pensional. 3. Të drejtën në pension familjar e realizojnë anëtarët e 

familjes të të punësuarit/ës, që kanë vdekur pas vitit 01.01.1999, si pasojë e lëndimit në punë ose 

sëmundjes profesionale, pa marrë parasysh kohëzgjatjen e stazhit të punës. 4. Të drejtën në 

pension familjar, sipas paragrafit 2 dhe 3 të këtij neni, e realizojnë: 4.1. bashkëshorti/ja, deri në 

moshën gjashtëdhjetë e pesë (65) vjeç, që dëshmojnë se janë në kurorë si dhe nuk janë në 

marrëdhënie pune ose të vetëpunësuar; 4.2. Bashkëshorti/ja, nën moshën gjashtëdhjetë e pesë 

(65) vjeçare, i shpallur invalid i përhershëm dhe i pa aftë për punë; 4.3. fëmijët deri në moshën 

tetëmbëdhjetë (18) vjeçare përkatësisht njëzet e gjashtë (26) vjeçare, nëse ofrojnë dëshmi 

përkatëse për vijimin e shkollimit të rregullt universitar. 5. Lartësia e pensionit familjar, sipas 

paragrafit 1, 2 dhe 3 të këtij neni është e njëjtë me lartësinë e pensionit bazik të moshës. 6. Në 

rastet, kur pas vdekjes së personave sipas paragrafit 2 dhe 3 të këtij neni apo pensionistit 

invalidor të punës, përveç bashkëshortit/ës, shfrytëzues të pensionit familjar janë edhe fëmijët, 

atëherë shuma e pensionit familjar për secilin fëmijë rritet për njëzet përqind (20%) të pensionit 

bazik të moshës. 7. Nëse fëmijët janë pa asnjë prindër dhe i plotësojnë kushtet dhe kriteret për 

shfrytëzimin e pensionit familjar, baza e pensionit familjar, është në lartësinë e pensionit bazik 

të moshës, dhe duke përfshi rritjen prej njëzet përqind (20%) sipas paragrafit 6 të këtij neni.” 

 

Prandaj, sipas vlerësimit të kolegjit të apelit, aktgjykimi i ankimuar i Gjykatës së shkallës së parë 

është i qartë dhe i kuptueshëm si dhe përmban arsye të mjaftueshme për faktet vendimtare, të 

cilat i pranon edhe kolegji i apelit.  

 

Nga e gjithë kjo që u theksua më lartë dhe mbi këtë gjendje faktike kolegji i apelit konsideron se 

gjendja faktike është vërtetuar drejtë dhe në mënyrë të plotë, dhe se nuk është cenuar ligji në 

dëm të paditeses dhe se thëniet e ankesës ky kolegj nuk i aprovoi, sepse vlerësoi se pretendimet 

ankimore ishin pa ndikim në vërtetimin e gjendjes tjetër faktike nga ajo e vërtetuar nga gjykata 

e shkallës së parë dhe mbi këtë bazë ankesa e paditëses u refuzua si e pa bazuar, ndërsa 

aktgjykimi i ankimuar u vërtetua si i drejtë dhe i ligjshëm.  

  

Mbi këto arsye, e në mbështetje të nenit 49 të Ligjit për Konfliktet Administrative, lidhur me 

nenin 200 të Ligjit për Procedurën Kontestimore, të aplikueshëm sipas nenit 63 të Ligjit për 

Konfliktet Administrative, u vendos si në dispozitiv të këtij aktgjykimi.           

   

       GJYKATA E APELIT E KOSOVËS NË PRISHTINË 

                                AA.nr.282/2023, datë;27.12.2023     

                                                                                          

                                                                                                                  Kryetari i kolegjit,       

                                                                                  Hajriz Hoti 

 

 


